“Палітра жыцця”
Мікалай Мяшэчак

Яскравы ўзор самадзейнага мясцовага паэта, Мікалай Аляксеевіч Мяшэчак нарадзіўся 25 красавіка 1934 года на Капыльшчыне. У параўнальна познім узросце скончыў школу (што зробіш, вайна), затым Смілавіцкі сельскагаспадарчы тэхнікум.

З 1955 года, г.зн. паўвека, звязаны з Гомельшчынай. Працаваў спачатку аграномам, намеснікам старшыні калгаса, парторгам. Пасля вучобы ў Беларускай сельскагаспадарчай акадэміі звыш дваццаці гадоў працаваў на тых самых пасадах у Рэчыцкім раёне, далучыўшы яшчэ не вельмі лёгкі хлеб старшыні Маладушскага сельскага савета. Цяпер на пенсіі.

Як згадвае сам аўтар, першыя вершы напісаў у пятым класе, яшчэ некалькі – у студэнцкія гады. А сур’ёзна заняўся вершаскладаннем з сярэдзіны васьмідзесятых гадоў, г.зн. калі стала атабарыўся на Рэчыцкай зямлі, што таксама сведчыць аб многім. Мае творчую натуру, яшчэ ў 1950 годзе сваімі рукамі зрабіў першы ў вёсцы дэтэктарны прыёмнік; іграе на гармоніку; любіць маляваць, неблага атрымліваюцца партрэты, хацеў вучыцца на мастака, але пасля тэхнікума адправілі працаваць па размеркаванні. Піша на роднай мове і па-руску, выдаў два зборнікі паэзіі: «Созвездие любви» (Речица, 2004) і найбольш аб’ёмны – “Палітра жыцця”, які выйшаў у Рэчыцы ў 2006 годзе. Мае вершаў яшчэ на тры кнігі.

Падзагаловак да кнігі, які ўдакладняе сутнасць яе ідэйнай задумы, даў сам аўтар – “Байкі, казкі, гумарэскі, лірыка”. Як мы ўжо заўважалі вышэй, у Рэчыцкім раёне ў вялікай пашане гумар і самыя разнастайныя жанравыя формы смеху. Відаць гэта ідзе ад добра распрацаваных традыцый роднай смехавай культуры, а таксама адчувальны ўплыў і незабыўнага Уладзміра Верамейчыка, якому ў свой час прысвяціў развітальны верш і М.Мяшэчак. У раздзеле “Басни” (так у аўтара) самадзейны паэт стварыў цэлую галерэю звяроў і птушак, што жывуць зусім як людзі – сям’ёй, дзе, на жаль, не заўсёды пануе згода і мір, а вельмі часта назіраюцца самыя немаральныя з’явы. У адрозненне ад класікаў жанра байкі, якія часцей за ўсё звярталіся да алегарычных вобразаў ільва, асла, малпы і іншых экзатычных істот, “героямі” твораў М.Мяшэчка становяцца каты (гарадскія і вясковыя, мясцовыя і замежныя), мядзведзь, барсукі і ваўкі, павук і муха, звыклая свіння, ліска, каларадскі жук, хамякі і яноты, совы і філіны, індык і гусь, варона, нават саксафон і скрыпка. І вельмі часта дзеянне ён пераносіць у родныя мясціны. Так, адна “Варона жыве ў нашым гаі”, іншая – у Мілаградзе. Аднак сутнасць твораў ад гэтага не мяняецца, хаця яны становяцца больш зразумелымі і блізкімі мясцоваму чытачу, на якога ў першую чаргу і былі разлічаны. Так, у алегарычнай форме паэт дыдактычна паведамляе суседзям, да чаго даводзіць п’янства (“Выпивоха”, “Крысы”, “Кот Тимофей”, “Знахар”, “Апошні юбілей”); распутства (“Музыкальная любовь”, “Кот и Кэт”, “Разводніца”, “Раўнівец”, “Лісавета”, “Спакуснік”); крытыкуе злодзеяў (“Індык і Гусак”, “Мядзведзь і Зайцы”, “Прапажа”); адмоўныя рысы ў людзей (“Карані і крона”, “Баран і рэстаран”, “Лясная вертыкаль”). Мікалай Мяшэчак добра ведае законы жанра (ой, вельмі нялёгкага, нягледзячы на знешнюю простасць), а таму лоўка закручвае сюжэт, стварае кідкія, добра запамінальныя вобразы. Калі ў класічнай байцы павінна быць у канцы ці пачатку так званая “мараль”, то вельмі часта ён не толькі звяртаецца да гэтага мастакоўскага прыёму (“Знайшоў – маўчы, не ку-ка-рэ-кай. Не будзеш звацца недарэкай”; “Сабой гарэлка многіх губіць, Хто яе занадта любіць”; “Гэта байка без маралі, Бо яе таксама ўкралі”), але вельмі  часта, як некалі Ян Чачот, вучыць сваіх аднасяльчан прамымі заклікамі – “Не хадзі ў карчму”, “Працуй дбала”, “Цані сям’ю”.

Арыгінальны і цікавы раздзел “Сказка”. Усе гавораць, што паэты – вялікія дзеці, якія, у адрозненне ад “звычайных” людзей, вераць у казку. Такім паўстае і наш зямляк у гэным цыкле, дзе ён спалучыў у нешта адзінае і элементы нацыянальнай дэманалогіі, і класічную антычную міфалогію, і біблейскія ўяўленні, якія прадстаўляюць сабой спалучэнне неспалучальнага (не маглі сабрацца ў Райскім садзе ў дзень нараджэння Хрыста персанажы грэцкай і рымскай міфалогіі, тым болей Амур не мог закахацца ў Венеру, бо гэта ягоная маці.) У нечым мы сустракаемся з новай інтэрпрэтацыяй “Энеіды навыварат”, з травеставання якой і пачыналася нацыянальная літаратура прамінулага стагоддзя, як гэта добра ўвасоблена ў вершы-трызненні “Цудоўныя сны”.

У народным стылі вытрыманы і “Гумарэскі”, дзе аўтар паказвае пэўныя адмоўныя з’явы рэчаіснасці ў 80-я гады і ў перыяд перабудовы (“Перабудова”, “Мільянеры”, “Монолог Буланого”), пра сваіх слаўных суседзяў (“Маладая ўдава”, “Кума-спакусніца”, “На рынку”), рэальныя гісторыі, што здарыліся ў рэгіёне (“У стаматолага”, “Айболит”, “Маладзіца”). Тут смех больш лагодны, бяскрыўдны. 

Эпіграфам да раздзела “Лірыка” можа стацца верш “Сузор’е  жыцця”. У гэтым раздзеле сустракаюцца творы самых разнастайных жанраў: і звычайная замалёўка, і апісанне царкоўных святаў, і зварот да чорнага бусла, пажаданні дзецям, школе, калгасам, канкрэтным асобам, публіцыстычныя пасланні, нават балада. Асабліва ўдаюцца паэту вершы, прысвечаныя роднай прыродзе і яе слаўным людзям. І гэта невыпадкова, бо нават на восень ён глядзіць у першую чаргу як гаспадар, што любуецца “Жытнёвым полем”, а таму ў яго “Восень залатая”.

Такі вось арыгінальны чалавек жыве поруч з намі, і бачыць узвышана-паэтычнае ў штодзённым,  звыклым, і хоча падзяліцца пачуццём прыгожага з блізкімі. 
Няўрымслівы паэт нядаўна выдаў у Гомелі чарговую кнігу вершаў, што складаецца з трох раздзелаў. Адкрываецца зборнік раздзелам “Край жураўліны”, дзе ветэран прызнаецца ў вечнай любові роднай Беларусі (“Любімая старонка”, “Речицкий район”), спрабуе асэнсаваць сваё ўласнае жыццё (“Экскурс па жыцці”, “З даўно мінулага”, “О прожитом”), захапляецца прыгажосцю роднай зямлі  (“Осень”, “Вясна ў душы”, “Сярэдзіна лета”, “Месяцы года”, “Лекавыя травы”). Падчас гэтага захаплення не стрымаць – і яно выліваецца ў песню (“В садах мая” (вальс), “Вспомнилась молодость”).

Другі называецца даволі адметна – “Адрасныя вершы”. А адрасаты ў М.Мяшэчка самыя разнастайныя, пачынаючы ад родных дзяцей, жонкі, брата, сястры, цешчы,  да самога Прэзідэнта. Ён згадвае цікавых людзей,. з якімі пашчасціла жыць ці працаваць (на жаль, многія ўжо адыйшлі з жыцця, і ягоныя творы in memoriam), асноўныя населеныя пункты роднай зямлі, урачоў, ветэранаў вайны і працы, сціплых сельскіх працаўнікоў. 

Як і ў папярэдніх зборніках, адзін з раздзелаў аўтар прысвяціў дзецям, дзе расказаў пра сібірскага ката, што ловіць карасёў (“Кот-рыбак”), птушачак (“Синицы”, “Хвастатыя сябры”, “Лясны доктар”), пра коцікаў з белымі грудкамі і без, пра сабачак, грыбное лета і казку, што заўсёды прыходзіць пад Новы год.     

